
Stöndum vörð um Neyðarmóttöku vegna nauðgana!

Undirrituð samtök skora á stjórn Landspítala – háskólasjúkrahúss að standa vörð um Neyðarmóttöku vegna nauðgana og skerða í engu þá þverfaglegu þjónustu sem þar er veitt.  Neyðarmóttakan var stofnuð eftir áralanga baráttu fyrir bættum mannréttindum hér á landi og vegna brýnnar þarfar. Á Neyðarmóttökunni gefst fórnarlömbum nauðgana tækifæri til að fá alla þjónustu á einum stað, hvort sem um ræðir líkamlega skoðun, sálfræðiaðstoð, lögfræðiaðstoð eða félagsráðgjöf. Vanda þarf sérstaklega vel til verka á Neyðarmóttökunni þar sem þau gögn sem aflað er þar eru oft notuð í dómsmálum og taka þarf sérstakt tillit til fórnarlambsins vegna þess mikla áfalls sem fylgir nauðgun. Á þeim ellefu árum sem Neyðarmóttakan hefur verið starfrækt hefur byggst upp gríðarleg reynsla, þekking og færni í að vinna með nauðgunarmál. 

Að taka á afleiðingum nauðgana er eitthvað sem kemur okkur öllum við því þó enginn óski sér þess að þurfa að nýta þessa þjónustu er staðreyndin sú að yfir hundrað manns þurfa að leita til Neyðarmóttökunnar ár hvert. Það kostar gríðarlega fjármuni að þjálfa upp nýtt fólk til starfans ef vel á að vera og fullkomin sóun að nýta ekki þann mannauð sem við eigum á þessu sviði. Sá verknaður að segja upp yfirlækni Neyðar-móttökunnar er aðför að faglegri stöðu starfseminnar þar sem Guðrún Agnarsdóttir hefur verið sameiningaraðili milli hinna ýmsu starfshópa og gengt mikilvægum störfum fyrir Neyðarmóttökuna bæði hérlendis sem erlendis. Þá þarf að kosta miklu til að þjálfa manneskju í hennar stað svo og allra þeirra lækna sem hafa unnið við Neyðarmóttökuna hingað til, ef aðrir eiga að taka þeirra stað. Fjárhagslegur ávinningur er ekki merkjanlegur af slíkum breytingum. 

Við skorum á stjórnvöld að eyðileggja ekki þann mikla árangur sem hefur unnist í réttindamálum kvenna með tilkomu Neyðarmóttöku og leggjum áherslu á að um hana ríki sátt og friður. Miðað við það nauðsynlega starf sem allt starfsfólk Neyðarmóttökunnar vinnur og miðað við þörfina fyrir þessa þjónustu, þarf fremur að auka hana en skerða.

